
9. JOKABIDE ANTISOZIALA ETA HAREN EBALUAZIOA 

 

 

 

Sarrera 

Testuinguru psikopatologikoan nerabezaroa eta haurtzaroa oso garai 

garrantzitsuak dira; jokabide-nahaste edo -arazoen sailkapen-sistema nagusiek 

protagonismo handia ematen diete. Aztertzen ari garen arloari dagokionez, haurtzaroan 

eta, batez ere, nerabezaroan, hasi ohi diren jokabide antisozialeko portaerak (gaur egun 

haurren artean eta gizartean arazo inportantea dena) jorratu nahi izan ditugu.  

Jokabide horiek hainbat portaera eta ekintza hartzen dituzte barne, jarduera-sare 

oso bat: erasoak, gaiztakeria, beste pertsona, gauza zein animalien aurkako bortxakeria, 

genero-indarkeria, jabetzei nahiz pertsonei egindako lapurretak, bandalismoa, 

piromania, gezurrak, eskolara ez joatea, etxetik alde egitea... Jokabide horiek 

askotarikoak dira, baina eskuarki batera hartzen dira, haien artean lotura bat dagoela 

uste delako. Horiek guztiek igurikapen sozial garrantzitsuak hausten dituzte; askok 

ingurunearen aurkako ekintzak islatzen dituzte; badituzte antzekotasunik eta elementu 

komunik, beraz. 

Haurrek eduki ditzaketen portaera antisozial horiek iraupen laburrekoak izan 

daitezke, berez. Baina horiek ondo konpondu eta bideratzen ez badira, posibilitate 

handiak daude pertsona horien helduaroa arazo finko eta kronikoz, bai eta beste egoera 

problematiko eta patologiko batzuez, beterik egoteko. Gaztetan edo haurtzaroan 

jokabide horiek izan dituzten haurren helduaroko izaeraren iragarpenak hauek dira: 

 

• Egoera psikiatrikoa: nortasun soziopatikoari lotutako narriadura psikiatrikoa, 

droga eta alkoholaren kontsumoa, sintoma isolatuak (antsietatea eta kexa 

somatikoak, adibidez), sarrera psikiatrikoen maiztasun handiagoa. 

• Delitu-ekintzak: alkoholaren edo beste drogaren baten eraginpean gidatzea, 

delitu-jokabidea, atxiloketak, kartzelako egonaldiak... 

• Lanarekiko doikuntza: kontratatuak izateko probabilitate urriagoa, kontratu 

are eta laburragoen historiala, gutxiago kualifikatutako lanbideetan jardutea, 

lanbide-aldaketa ugariak, soldata urriagoa, diru-laguntzen dependentzia 

handiagoa. 

• Lorpen akademikoak: ikasketak utzitakoen indize altuagoa, eta ikasten 

jarraitzen dutenen artean emaitza kaskarragoak.  

• Egoera zibila: dibortzioa, bigarren ezkontza, eta banaketa-indize handiagoak. 

• Parte-hartze soziala: familiarekiko, lagunekiko eta auzokideekiko kontaktu 

urriagoa; erakundeetan parte-hartze txikiagoa. 

• Osasun fisikoa: arazo fisikoak direla eta hiltze- eta ospitaleratze-tasa 

handiagoak. 

Terminoaren mugaketa kontzeptuzkoa 

Aipagarria da jokabide antisozialaz hitz egiteko erabili diren termino guztiak: 

jokabide inpultsiboa, jokabide-nahastea, jokabide-arazoa, delinkuentzia... Izendatze 

horiek guztiak arazo sozialaren garrantziaz ohartzera bultzatzen gaituzte. Edozein 

kasutan, garrantzitsua da bi oinarrizko kontzeptu bereiztea: 

 

1- Jokabide antisoziala. Besteen kontrako ekintzari edota arau sozialak hausten 

dituen jokabideari esaten zaio. Adibidez, borroka edo gezurrak, eta horiek 

baino arinago edo larriagoak izan daitezkeen beste hainbat portaera. 

Jokabide horiek askotan agertzen dira tratamendu klinikoa jasotzen duten 

haurrengan, baina garapen normala izan duten haur gehienek ere agertzen 

dituzte, nahiz eta azken horiek beste maila batean egiten dituzten. 

DSM-IVen portaera antisoziala haurtzaroan edo nerabezaroan [V71.02] 

agertzen den portaera antisoziala da, baina ez da buru-nahaste baten emaitza 

(adibidez, nahaste disoziala edo inpultsoen kontrolaren nahastea).  

 

2- Jokabide-nahastea. Kontzeptu hori gehiago erabiltzen da haur edo nerabeek 

jokabide antisozialeko patroi bat ageri dutenean: eskolako nahiz etxeko 

eguneroko funtzionamendua narriatua dagoenean, bai eta familiak nahiz 

lagunek jokabide horiek kontrolaezintzat jotzen dituztenean. 

 

Esan daiteke bi termino horien arteko desberdintasun nagusia, eta erabat 

garrantzitsua, hauxe da: jokabide-nahaste terminoak erreferentzia egiten dio klinikoki 

esanguratsua den eta funtzionamendu normalaren testuingurua argi eta garbi gainditzen 

duen jokabide antisozialari. 

Nola bereiz daiteke, baina, jokabide antisoziala hura baino larriagoa den jokabide-

nahastetik? Jokabide-nahastea duen haurrarekin bizi diren familien kasuetan, hainbat 

ikuspegi errepikatzen direla ikus daiteke: 

 

� Umeek jokabide oso larriak dituzte: ez da soilik gurasoen aginduak ez 

dituztela betetzen, anai-arrebekin borrokatu egiten direla, haserrealdiak eduki 

edota eskolako lanak egiten ez dituztela (jokabide horiek lehen egindako 

jokabide antisozialaren definizioari egiten diote erreferentzia handiagoa). 

Familia laguntza profesionala eskatzera bultzatzen dutenak beste jokabide 

batzuk, arriskutsuagoak, dira. 

� Gurasoek haurra beren kontroletik at dagoela sentitzen dute, bai eta beren 

baliabide guztiak agortuak  daudela. 

� Gurasoek beren arazo- eta estres-iturri propioak eduki ohi dituzte, besteak 

beste, bikote-liskarrak, langabezia eta arazo psikiatrikoen historial 

nabarmena. 

 

 

Arazo honen dimentsioak: esanahi sozial eta klinikoak 

Jokabide hauen ondorio pertsonal eta sozialak oso handiak izan daitezke. Arazoak 

nolako garrantzia eduki dezakeen jakiteko erabil daitezkeen hainbat indize ikusiko 

ditugu segidan:   

 

� Maiztasuna: zaila izaten da jokabide hauen maiztasuna zehaztea, haurrentzako 

indizeetan horiek definitzeko erabiltzen diren irizpideen arabera (sexuaren, maila 

sozioekonomikoaren, egoera geografikoaren arabera...) ezberdintasunak baitaude. 

� Tratamendu klinikoa. Arazo honen dimentsioa neurtzeko beste aukera bat izan 

daiteke zerbitzu klinikoen kontsultetara doazen kasuen kopurua zenbatzea. Estatistiken 

arabera, haurren % 50-30ek agresibitatea, jokabide-arazoak eta jokabide antisoziala 

azaltzen dituzte. 

 

� Arazoaren egonkortasuna. Haurtzaroko nahasteen artean, jokabide antisoziala 

nahiko iraunkorra da. Arazo hauek ez dute zerikusirik, neurri batean (beti agertzen 

baitira jokabide hauek noizbait haur baten garapenean zehar) haurraren garapen 

normalarekin. Horregatik ezin dira ,besterik gabe, bakarrik desagertu. 

 

� Gerorako iragarpenak. Hain zuzen ere nahiko iraunkorra den arazoa dela eta, esan 

daiteke jokabide horiek gaiztotzeko probabilitate handia dagoela. Haurtzaro nahiz 

nerabezaroan arazo horiek edukitzeak helduaroko hainbat arazo aurresaten ditu: delitu-

jokabideak, alkoholismoa, nortasun antisoziala. 

 

� Belaunaldien arteko transmisioa. Jokabide hau familietan ere iraunkorra dela esan 

daiteke, ez bakarrik pertsonarengan eta denboran zehar. Pertsona baten haurtzaroa 

jokabide antisozialez gainezka egon bada, jokabide berdintsuak izango dituzten umeak 

izateko posibilitate handiak dira. Hainbat ikerketaren arabera, gurasoen agresibitate-

maila da  haurrek edukiko duten agresibitatearen iragarle bat. 

 

� Ordain soziala. Pentsatzekoa da sozialki ondorio handienak dituen “buru-nahastea”  

dela. Jokabide horiek dituzten gazteek etengabe topo egiten dute hainbat agente 

sozialekin, besteak beste, buru-osasuneko zerbitzuekin (klinikekin nahiz ospitaleekin), 

eta sistema penalarekin (poliziarekin,  gazteentzako harrera zentroekin eta epaitegiekin). 

Hezkuntza-sisteman hainbat zerbitzu berezi ezarri dira, kasu hauek egunero 

kontrolatzeko: irakasle eta ikasgela bereziak batik bat. Ugariak dira jokabide horien 

koste sozialak (lapurreten, bortxakeriaren eta beste edozein delituren biktimak...) nahiz 

ekonomikoak (tratamendu psikologiko nahiz psikiatrikoa, familia-laguntza, epaiketa, 

kartzela, heziketa bereziko programak, eta lehen aipatutako agente sozialekiko 

kontaktuak).  

 

 

Jokabide antisozialaren aurretikoak 

Zaila da jokabide antisozialaren kausa edo sorburuen zerrenda sinple bat egitea. 

Giza portaerak, berez, badu bere konplexutasuna; hainbat faktorek dute eragina: sozial, 

psikologiko, biologikoek... Konplikatua da zehaztea, kasuan-kasuan, faktore horietariko 

zeinek duen garrantzirik handiena. Hori dela eta, ez da erraza jokabide antisoziala 

aurresaten duten baldintza zehatzak zehaztea, baina badaude haurra hura garatzera 

bultzatzen duten hainbat aurrebaldintza. 

 

Bronfenbrenner-en eredu ekologikoari jarraituz (1987), portaera antisozialaren 

giza ekologia aurkezten dugu ondoko grafikoan. Hor ikusten denez, portaera antisoziala 

ulertzeko kontuan hartu behar dira: a) pertsonaren barruko faktoreak (tenperamentua, 

ezagutza estiloa, adimena); b) mikrosistemaren parte diren harremanak eta harreman-

prozesuak (gurasoak, anai-arrebak, familia zabala, lagunak, inguruan dauden beste 

helduak); c) mesosistemaren parte diren jokaera esparruak eta haien arteko harremana: 

familia, eskola (gela eta jolastokia, ez baitugu ahaztu behar bi sistema direla), etxea, 

auzoa, eta abar; eta d) exosistema osatzen duen komunitatearen testuingurua: mass-

mediak, komunitatearen baliabide ekonomikoak, familia eta gurasoen aukerak, kultura-

erritualak, enpleguaren politikak, eskolarekiko politika, bakean edo gerra-egoeran bizi 

den komunitatea, populazioaren dentsitatea, estatus etnikoa…  

  

PORTAERA ANTISOZIALAREN EKOLOGIA 

BRONFENBRENNER, 1987 

KOMUNITATEAREN TESTUINGURUA 
 

Mass-media 

Baliabide ekonomikoak 
Kultura-erritualak 

Enpleguaren politikak 

Bakea/gerra 

Populazioaren dentsitatea 

Familiaren eta gurasoen 
aukerak 

Estatus etnikoa 

Eskolarekiko politika 
 

JOKAERA-ESPARRUAK 

 
Familia 

Eskola 
Eskolako gela 

Eskolako jolastokia 

Auzoa 

Etxea 
Lana 

 

Lagun taldea 

Ekintza antolatuak 
Parkea 

 
 HARREMAN-PROZESUAK 

 
Helduak 

Familia zabala 

Lagunak 

Anai-arrebak 

Gurasoak 

 

PERTSONAREN BARRUKO 

FAKTOREAK 

Tenperamentua 

Estilo sozio-kognitiboa 
Adimena 

1. Haur-nerabearen ezaugarriak: 

� Tenperamentua. Oinarri genetikoa duten, jaiotzetik azaleratu eta denboran zehar 

nahiko iraunkorrak diren nortasunaren ezaugarri nagusiak: umearen aktibitate, 

erantzun emozionala, umore txarra, moldaera soziala... 

Haurren tenperamentuarekin maiz bereizketa hau egiten da: tenperamentu ona 

edo erraza (hau da, umore ona, estimulu berrien fokatze egokia, aldaketarako 

egokitzapena, eta estimulu berriekiko intentsitate baxuko erreakzioak) eta 

tenperamentu zaila (jokabide erasokorra eta haserrealdi ugari). Tenperamentu 

zaila duen haurrak jokabide antisozialak agertzeko joera handiagoa du (Reitsma-

Street, Offord eta Finch, 1985). 

 

� Jokabide antisozialaren maila subklinikoak. “Subkliniko” esaten zaio oraindik 

ez delako jakina zein izango den kasu goiztiar horrek beharko duen arreta 

klinikoaren maila. Ikerketa batzuek diotenaren arabera (Loeber, 1990), 

aztoramen goiztiarra nahikoa lotua dago ondorengo jokabide antisozialarekin, 

baina ez beti. 

Jokabide-nahasteetan hiperaktibitatearekin lotutako sintomak ere aurkitu izan 

dira: gehiegizko aktibitatea, asaldua, oldarkortasuna, arreta eza eta, eskuarki, 

aktibitate handia.  

 

� Errendimendu akademiko eta intelektuala. Gabezia akademikoek eta koziente 

intelektual baxuak askotan ondorengo jokabide antisoziala aurresaten dute 

autore batzuen aburuz (Wardsword, 1979; West, 1982; Mayor eta Urra, 1991), 

nahiz eta horrek ez duen esan nahi hori beti horrela denik. 

Errendimenduaren eta jokabide antisozialaren arteko erlazio hau ez da norabide 

bakarrekoa; hau da, jokabide antisoziala izatearen ondorioa ere izan daiteke 

errendimenduaren jaitsiera (Bachman, O´Malley eta Johnston, 1978; Ladingham 

eta Schwartzman, 1984). Ez dago oso argi, beraz, zer egoerak sortzen duen 

bestea: elkarreragileak izan daitezke. 

 

Horretaz gain, kontuan hartu behar da errendimenduan eragina duten beste 

hainbat faktore ere badaudela: maila soziala, familiako kide kopurua, eta abar. 

 

� Generoen araberako ezberdintasunak. Badirudi jokabide antisozialak maizago 

gertatzen direla mutilen artean (Silva, Martorell, Clemente, 1986), nesken artean 

baino hiru aldiz gehiago ere bai (Graham, 1979). Horren arrazoia genetiko edo 

kulturala den finkatzea asko eztabaidatu den eta eztabaidatu behar den kontua 

da, iritzi ezberdinak baitaude. 

 

 

2. Guraso eta familiarekin zerikusia duten faktoreak 

� Oinarri genetikoa. Ikerketa-lerro batzuek jokabide-nahasteak izateko arriskua 

faktore genetikoek determinatzen dutela defendatzen dute (Dilalla eta 

Gottesman, 1989; Kazdin, 1985). Autore batzuen arabera (Cadoret, 1978; Gomá, 

Pérez eta Torrubia 1988), errazagoa da haur batek jokabide antisozial edo 

delituzkoa izatea guraso biologikoek jokabide hori izan dutenean. Hala ere, argi 

dago faktore biologiko soilek ez dutela portaera hori azaltzeko gaitasunik. 

� Gurasoen psikopatologia eta delitu-jokabidea. Umeak jokabide horiek 

garatzeko duen arriskua gurasoek dituzten disfuntzioekin dago erlazionatua; 

adibidez, delitu-jokabidea gurasoen alkoholismoarekin (Llorente, 1987), 

psikopatologia eta egokitzapen ezarekin. Gainera, familiako historian, oro har, 

jokabide antisozial edo oldarkorrak egon badira, haurra jokabide berdinak 

izateko arriskuan dago. 

 

� Gurasoen eta haurren arteko elkarrekintza. Gurasoen diziplina moduak 

(gogorregia, erlaxatuegia, irregularra edo sendotasunik gabea). Gurasoek haurra 

gutxi kontrolatzea ere (arau gutxi, edo bakarra ere ez, jartzea: nora joan, noiz 

itzuli, zer ordutan, oharrak...) erlazionatu izan da jokabide-nahasteen 

sorrerarekin (Gluek eta Gluek, 1968; Robins, 1966). 

 

Haurrekiko harreman gatazkatsuak izatea ere iragarle adierazgarria da: haurra ez 

onartzea; berotasun eza; afektu eta laguntza emozional urria, eta atxikimendu 

segurtasunik gabea; babesik eskaintzen ez duten komunikazio moduak; 

defentsazko komunikazio-estiloak; familiako ekintzetan parte hartze urriagoa, 

eta kide baten menperatze argia. Gurasoen trebetasun interpertsonal ezak ere 

jokabide nahasiak bultzatzen ditu (Heggeler, 1989). 

 

� Banandutako gurasoen eta bikoteen arteko gatazkak. Ikerketek diotenaren 

arabera, ume antisozialen gurasoen arteko harremanen ezaugarri nagusiak izaten 

dira zoriontasunik eza, gatazka pertsonala eta bortxakeria (Rutter eta Giller, 

1988; Mayor eta Urra, 1991). Argi dago bikote baten banaketak berez ez duela 

zertan arazorik ekarri; jokabide antisozialari lotuak daudenak bikoteak dituen 

gatazkak eta tirabirak dira. 

 

� Familiako kideen kopurua eta jaiotze-ordena. Jokabide hauek zabalduago 

daude erdiko haurren artean, ume bakarren, lehen seme edo alaben, edo 

txikienen artean baino (Gluek eta Gluek, 1968). 

 

Familiako kideen kopuru handiagoak delinkuentziarako arriskua handitzen du 

(Gluek eta Gluek, 1968; Mayor eta Urra, 1991). Anai-arreba nagusiak dituzten 

haurrek gaizkileak izateko joera handiagoa dute, eta anai-arreben arteko 

distantzia handiagoa den heinean, probabilitate hori handitzen da (Wardsworth, 

1979). Anai-arrebaren bat antisoziala bada, besteek horrela izateko arrisku 

handiagoa dute. 

 

 

3. Gizartearekin zerikusia duten faktoreak 

� Maila soziala. Pentsatzekoa denez, nahaste hauek sarriago gertatzen dira klase 

sozial edo ekonomiko apaletan (West, 1982; Mayor eta Urra, 1991). Jokabide 

honen eragileak izan daitezkeen baldintzetan (hau da, bikoteen artean gatazkak, 

haurren eta gurasoen arteko harremanak kaskarrak, psikopatologiak... 

daudenean), eragin handia du kategoria sozialak. Zoritxarrez, mundu honetan 

pobre eta aberatsak daude oraindik, eta, historiak nahiz errealitateak erakusten 

diguten moduan, horrek desabantailak dakarzkie aberats ez direnei: ahaide 

kopuru handia, pilaketa, etxebizitza ezegokia, gurasoen heziketa txarra, eta hala-

moduzko eskola-giroa. Ohikoa da gurasoen baldintza gogorrek haurrek estresari 

aurre egiteko duten ahalmena apaltzea, etsipena handitzea eta, horren ondorioz, 

alkohola edo beste edozein drogarekin harremanak estutzea, nortasuna 

ozpintzea, eta harremanak narriatzea. Gurasoek elkarrekintza antisozial eta 

agresiboak bultzatzen dituzten jokabide-patroiak izatea ere gertatzen da.  

 

Kontuan hartu behar dugu, hala ere, maila ekonomiko apala edukitzeak ez duela 

kasu guztietan jokabide antisoziala sorrarazten. Esan daiteke maila ekonomiko 

altukoak direnen artean ere geratzen direla jokabide antisozialak (gezurrak, 

manipulazioa, lapurreta txikiak edo handiak, jabetzen aurkako erasoak, drogen 

kontsumoa, lanik ez egitea, eraso larriak, erailketak, eta abar).  

 

 

Jokabide antisozialaren ebaluazioa 

Portaera edo jokabide antisozialaren ebaluazioan hainbat ikuspegi ebaluatzea 

komeni da, ikusi dugun bezala, arazoa konplexua baita, eta elementu sozialek, 

pertsonalek eta kulturalek eragina dute horretan. Hala, haurraren tenperamentua, 

familiaren antolamendu eta interakzio mota, eta inguruan indarrean dauden balio 

kultural eta sozialak ebaluatu eta aztertu behar dira, fenomenoaren azterketa orokor bat 

egiteko. Hainbat tresna mota erabiltzea ezinbestekoa da, eta baita ere hainbat iturritatik 

lortutako informazioa erabiltzea (subjektuarengandik berarengandik, gurasoengandik, 

irakasleengandik).   

Portaera antisozialaren ebaluazioan erabiltzen diren tresnak honela sailkatu 

ditzakegu: 

a) elkarrizketak 

b) portaeraren behaketa 

c) galdesortak, eskalak, inbentarioak 

d) portaera antisozialaren zeharkako balioespenak 

 

a) Elkarrizketak 

�Elkarrizketa orokorrak: 

Elkarrizketa kliniko askok galdetzen dute haur eta nerabeen portaera antisozialari 

buruz: bi DICAn edo K-SADS tresnetan, portaera antisozialari buruzko galderak 

sartzen dira.  

 

�Elkarrizketa bereziak: 

����Patterson-ek eta bestek (1975) alderdi hauek lantzen dituzte, haur mota honen 

portaeraren ezaugarri nagusiei buruzko elkarrizketan: 

 

 

Patterson-en eta besteren (1975) elkarrizketan landutako portaerak 

 

agresibitatea  

eztabaidak  

eguneko enuresia  

negarrak  

beldurrak  

borrokak  

garrasiak 

negarrak  

 

 

piromania 

hiperaktibitatea  

ez jatea  

gezurrak  

tristura  

lapurretak  

broma astunak 

 

besteak jotzea  

ez obeditzea 

piromania 

etxetik ihes egitea 

enkopresia 

erantzun txarrak 

negatibismoa 

b) Portaeraren behaketa 

Portaera ezegokiak erregistratzeko modu asko daude: 

 

����SOC Sistema de Observación Codificado, edo Behaketa-sistema kodifikatua 

(Walher et al., 1976; gaztelaniazko bertsioa: Cerezo, 1991). 

� Heldu eta haurren arteko interakzioak behatzeko 

� Informatika-programa bat dago errazago kodifikatzeko  

 

����FICS Family Interaction Coding Sistem, edo Familiaren interakzioa 

kodifikatzeko sistema (Patterson et al., 1975). 

� 29 portaera erregistratzen ditu. 

� Agertzen diren ala ez markatzen da. 

� Ordubeteko tarteetan, 30 segundoko behaketak egiten dira. 

� Behatzaileak ongi prestatu behar dira, metodo hau aplikatu baino lehen.  

 

 

c) Galdesortak, inbentarioak, eskalak 

 

�Portaera-arazoak ebaluatzen dituzten inbentario orokorrak: 

 

����CBCL eta YSR (Achenbach, 1978, 1987) inbentarioak (10. kapituluan ikusten 

duguna). 

����MAPI, Millon Adolescent Personality Inventory edo Millon-en Nerabeentzako 

nortasun-inbentarioa (Millon, Green, eta Meagher, 1982).  

� Nortasun-ezaugarriak eta jokabide-arazoak detektatzeko autotxosten bat 

da, 150 itemekoa, eta, MCMIk bezala, E/G erantzun-estiloa du. Bi bertsio 

daude: bata klinikoa eta bestea bokazionala. Bertsio klinikoa DSM- 

IIIrekin koordinatua dago.  

 

� 13-18 urteko pertsonentzat prestatua dago, eta 20-30 minutuan pasatu ohi 

da, bai taldeka, bai banaka. 22 eskala daude:  

• 8 eskala nortasun-estiloa ikusteko: 

o 1.- barnerakoia  

o 2.- inhibitua 

o 3.- lagunkoia 

o 4.- jendekina 

o 5.- segurua 

o 6.- kementsua 

o 7.- adeitsua 

o 8.- sentibera 

• 8 eskala sentimendu edo jarrerak adierazteko 

o A - autoirudia 

o B - estimu pertsonala 

o C - gorputzarekiko erosotasuna 

o D - onarpen sexuala 

o E - lagunekiko segurtasuna 

o F - tolerantzia soziala 

o G - familia-harremanak 

o H - segurtasun akademikoa 

• 4 portaera-eskala  

o SS - Inpultsoen Kontrola 

o TT - Konformitate Soziala 

o UU – Eskola Arrakasta 

o WW - Etortzearen Iraupena 

• 2 baliozkotasun-indize 

o baliozkotasuna 

o fidagarritasuna 

 

� Eskala horien artean, jokabide antisozial edo delituzkoari buruz 

informazioa lortzeko gehien interesatzen zaizkigunak hauek dira: lehen 

eskala (“barnerakoia”), bigarrena (“inhibitua”), laugarrena (“jendekina”) 

eta zazpigarrena (“adeitsua”), nortasun-estiloei dagokienez; sentimentu eta 

jarrerei dagokienez, F eskala, “tolerantzia soziala”; jokabideen eskaletan, 

SS (“inpultsoen kontrola”) eta TT “konformitate soziala”. Eskala horietan 

lortzen duen puntuazioen arabera, nolabaiteko jokabide antisozialaren 

aztarnak ikus genitzake.   

 

� Pasatu ostean, lorturiko emaitzak txosten batean agertu beharko dira, eta, 

eskuarki, gerta daitezkeen arazoen konponketarako gomendioak ematen 

dira. 

�Familia-interakzioa ebaluatzen duten tresnak: 

 

����FACES III. Family Adjustement and Cohesion Evaluation Scale, edo 

Familiako egokitzea eta kohesioa ebaluatzeko eskala (Olson et al., 1985). 

� 20 item dauzka. 

� Familia erreala eta idealari buruz galdetzen du. 

� Familia-ereduari, kohesioari eta moldagarritasunari buruzko datuak biltzen 

ditu. 

� Kohesio- eta moldagarritasun-maila baxuak aurkitu dira delinkuenteen 

taldeei buruzko ikerketetan.  

 

 

�Helduak informazio-iturria gisa dituzten tresnak:  

 

����WPBCL Walker Problem Behavior Identification Checklist, edo Walkerren 

arazoak identifikatzeko zerrenda (Walker, 1970). 

� Irakasleek/gurasoek ematen dute informazioa . 

� 50 elementu daude, azken bi hilabeteetan erantzuteko. 

� Bost faktore aurkitu dira tresna honetan: 

o kanporatzea (Acting Out) 

o uzkurtasuna 

o distraigarritasuna 

o lagunekiko interakzio sozial txarra 



 Jokabide antisoziala eta haren ebaluazioa  254 

o heldutasun eza 

o baremoak T puntuaziotan estandarizatzen dituzte 

erantzunak, adin eta sexuaren arabera 

o ezaugarri psikometriko (fidagarritasuna eta 

irizpidedun baliozkotasuna) egokiak  

 

����BPC. Listado de Problemas de Conducta (Quay eta Peterson, 1975; 1979) 

� Portaera-arazoei buruz modu zabalean galdetzen da. 

� Gurasoak, irakasleak eta beste helduak dira informatzaileak.  

� Azken bertsioa 1987ko RBPC  da; 89 item dauzka, eta probaren 

ezaugarri psikometrikoak hobetu egin ditu.  

 

�Lagunen bidez lortzen diren informazioak: 

 

Tresna soziometriko guztietan, erasokortasun eta arrakastari buruzko informazioa 

ematen da; portaera-arazoak ebaluatzeko balia daitezke. 

 

 

�Norberak ematen duen informazioa (autotxostenak) 

Autotxostenen erabilera arlo honetan kritikatua izan da hainbat arrazoirengatik: 

1. Subjektu mota honek erraz faltsutzen dituztelako ematen dituzten datuak. 

2. Sintomak gutxiesteko joera dutelako. 

Hala ere, esan beharra dago arlo honetan haur eta nerabeen autotxostenak 

helduenak baino fidagarriagoak direla. 

Ezagunenak hauek dira: 

����Adolescent Antisocial Self-Report Behavior Checklist edo Nerabeen portaera 

antisozialaren zerrenda (Kulik et al., 1968; 1975). 

� 52 item dauzka.  

� 5 puntuko eskala baten bidez sintomak ebaluatzen ditu, portaeraren 

barruan duten maiztasunaren arabera 

 

����A-D, Cuestionario de Conductas Antisociales y Delictivas edo Portaera 

antisozial eta delituzkoen galdesorta (Seisdedos, 1987). 

 

FITXA TEKNIKOA 

 

 

Izena: A-D galdesorta: portaera antisozial-delituzkoak 

Egilea: Nicolas Seisdedos Cubero 

Argitaletxea: TEA, Madril 

Erabilera: bakarka eta taldeka 

Testaren iraupena: 10-15 minutu, gutxi gorabehera 

Adina: haurrak eta nerabeak 

Edukia: portaera desbideratuaren bi ikuspegien ebaluazioa: antisoziala eta delituzkoa 

Tipifikazioa: sexu bakoitzerako baremoak, zentiletan eta S puntuaziotan 

A-D eskalaren adibideak 

Erantzun portaera hauek egiten dituzun ala ez: 

5. Hitz ezegokiak edo itsusiak esan 

12. Beste pertsonenak diren gauzak puskatu edo bota 

16: Norbaiten atea jo eta korrika atera 

 

28. Ezezagun baten bizikleta hartu 

32. Etxe batean sartu eta zerbait lapurtu (planifikatu gabe) 

38. Drogak hartu 

 

 

����Escala de Predicción de la Delincuencia edo Delinkuentzia aurresateko 

eskala (Silva et al., 1990).  

� 18 elementu dauzka, eta BAS-1 (Batería de Socialización, Silva eta 

Martorell) tresnatik aterea dago. 

 

 

d) Portaera delituzkoaren zeharkako balioespenak:  

 

� Portaera delituzkoarekin erlazionaturik daude nortasun-konstruktuen 

bidez. 

Nerabeengan MMPI (Minnesota Multiphathetic Personality Inventory, Hathaway 

eta McKinley, 1967) maiz erabiltzen da portaera-arazoak eta delituzko portaera 

ebaluatzeko. MMPIren bidez faktoreen konbinazio batzuk edo perfil mota batzuk 

delinkuentziarekin loturik daude. Adibidez: 

� 4-3 kodea (Desbideratze Psikopatikoa eta Histeria) portaera-arazoen 

seinaletzat jotzen da. 

� 4-5 kodean (Desbideratze Psikopatikoa eta Paranoia) portaera-arazoak 

agresibitatearekin nahasten dira. 

 

�Impultsibitate/Kontrolaren ebaluazioarekin erlazionatua 

Impultsibitate/Kontrola ere portaera-arazoekin erlazionatzen den konstrukto bat 

da. Tresna horien bidez ebalua dezakegu: 

 

����Junior IVE Scale I-5 eta I-6 Junior (Eysenck, 1981). Inpultsibitatea 

ebaluatzen du. 

� Gaztelaniazko egokitzapena Silva eta Martorell-ek egin zuten, 1987. 

urtean. 

� 77 item dauzka, bai/ez erantzuna eskatzen dutenak. 

� Aplikazio-adina 12-17 urte da. 

� Hiru eskala dauzka: 

o inpultsibitatea 

o abentura-irrika 

o enpatia 

� Puntuazioa zentiletan estandarizatzen da. 

� Ezaugarri psikometriko onak ditu. 

����CACIA: Haur eta nerabeentzako autokontrola ebaluatzeko galdesorta 

(Capafóns eta Silva, 1986). 

 

HAUR ETA NERABEENTZAKO AUTOKONTROLA EBALUATZEKO GALDESORTA 

FITXA TEKNIKOA 

Izena: CACIA, Cuestionario de Autocontrol  Infantil y Adolescente 

Egileak: A. Capafóns eta F. Silva 

Pasatzea: bakarka eta taldeka 

Iraupena: 30-40 minutu, adinaren arabera 

Aplikazio-adina: 11-19 urte 

Ebaluazioaren gaia:  

 �Autokontrol positiboaren hiru dimentsio: 

  feedback pertsonala (RP) 

  sariaren atzerapena (RR) 

  autokontrol irizpidezkoa (ACC) 

 �Autokontrol negatiboaren dimentsio bat: 

  autokontrol prozesuala (ACP) 

 �Zintzotasun-eskala bat 

Tipifikazioa: adin eta sexuaren araberako zentil-taulak 

Beharrezko materiala: 

  Eskuliburua, interpretaziorako eta pasatzerako arauak. 

  Testaren alea, galderak eta erantzun-orria dituena. 

  Zuzentzeko txantiloiak 

CACIA TESTAREN EDUKIA 

 

�AUTOKONTROL POSITIBOAREN DIMENTSIOAK: 

 

 �FEEDBACK PERTSONALA (RP) 

� 21 itemez osaturik dago. 

� Autobehaketarekin, portaeraren arrazoien bilatzearekin 

eta egoeren azterketarekin harremanetan dauden ikuspegiak 

aztertzen ditu. 

� Pertsonen erabakitze-prozesuetan ardatz eta orientabide 

dira aipatutako ikuspegi horiek. 

� Puntuazio altuak zera adierazten du: nork bere burua 

ezagutzeko ahalmen handia, gure ekintzen ondorioez ohartzeko 

ahalmena, eta gure portaeren arrazoiak jakiteko interesa. 

 

 

 �SARIAREN ATZERAPENA (RR) 

� 19 itemez osaturik dago 

� Portaera inpultsiboekin erlazionatuta dauden portaerak 

jasotzen ditu. Alde horretatik, puntuazio altuak lortzen dituen 

subjektuak bere eginbeharrak ongi antolatu eta egituratuko ditu; 

lan-ohitura onak izango, eta ez du gogo inpultsiboen arabera 

funtzionatzeko modua izango. 

�AUTOKONTROL IRIZPIDEZKOA (ACC) 

� 10 item dauzka. 

� Mingarri edo desatsegin diren egoerak jasateko pertsonak 

duen ahalmena ebaluatzen du, eta erantzukizun pertsonalaren 

ikuspegiak ere jasotzen situ. 

� Puntuazio altuak lortzen dituzten subjektuek estresaren 

aurrean eta mehatxagarri diren egoeren aurrean erresistentzia  ona 

dute, eta seguru agertzen dira besteak beldurtuko edo ikaratuko 

lituzketen egoeretan. 

 

�AUTOKONTROL NEGATIBOAREN DIMENTSIO BAT: 

 

 �AUTOKONTROL PROZESUALA (ACP) 

� 25 itemez osaturik dago. 

� Autoebaluazioa (egiten duguna eta egin behar 

genukeenaren arteko ezberdintasuna kontutan harturik), 

autosaritzea eta autozigortzearen ikuspegi batzuk ebaluatzen ditu. 

� Puntuazio altuak norberaren portaera zalantzan jartzeko 

erosotasun falta adierazten du, eta arauaren eta erregelaren 

araberako portaera zorrotza. 

 

�ZINTZOTASUN-ESKALA (S) 

� 14 elementu dauzka. 

� Desiragarritasun Soziala islatzen du. 

� Puntuazio baxuak adierazten du subjektuak bere ustez 

egokia denaren arabera edo beregandik espero denaren arabera 

erantzun duela, eta ez bere benetako portaeraren arabera. 

Horregatik, beste eskalen puntuazioak erlatibizatu egin behar 

lirateke. 

� Puntuazio altuek adierazten dute subjektuak espontaneoak 

eta inpultsiboak direla, edo, beste hitz batzuetan esanda, betebehar 

eta arau sozialetatik aske diren subjektuak direla. 

 

 

 

 

CACIA itemen adibideak 

10. Batzuetan zakarra naiz besteekin. 

13. Besteek esaten dute axolagabe bat naizela. 

24. Besteek lurrera botatzen dituzten paperak jasotzen ditut. 

33. Mina besteek baino okerrago jasaten dut. 

 

 

 


